
„საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულ სსიპ - სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოში შრომითი ხელშეკრულებით დასაქმებულ პირთა რიცხოვნობის განსაზღვრის თაობაზე“ საქართველოს მთავრობის 2021 წლის 15 იანვრის N13 განკარგულებაში ცვლილების შეტანის შესახებ

1. საქართველოს ზოგადი ადმინისტრაციული კოდექსის 63-ე მუხლის შესაბამისად, „საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულ სსიპ - სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოში შრომითი ხელშეკრულებით დასაქმებულ პირთა რიცხოვნობის განსაზღვრის თაობაზე“ საქართველოს მთავრობის 2021 წლის 15 იანვრის N13 განკარგულებაში შეტანილ იქნეს ცვლილება და განკარგულების:
ა) პირველი პუნქტის „ა“ ქვეპუნქტი ჩამოყალიბდეს შემდეგი რედაქციით:
„ა) დამხმარე ამოცანების შესრულების მიზნით, შრომითი ხელშეკრულებით დასაქმებულ პირთა რიცხოვნობა „მინდობით აღზრდის“ ქვეპროგრამის ფარგლებში (პროგრამული კოდი: 27 02 03 02 06) განსაზღვროს არა უმეტეს 40 ერთეულით;“.
ბ) „ბ“ ქვეპუნქტის შემდეგ დაემატოს შემდეგი შინაარსის „გ“, „დ“, „ე“ და „ვ“ ქვეპუნქტები:
„გ) არამუდმივი ამოცანების შესრულების მიზნით, შრომითი ხელშეკრულებით დასაქმებულ პირთა რიცხოვნობა საკუთარი სახსრების ფარგლებში, განსაზღვროს არა უმეტეს 20 ერთეულით;
დ) არამუდმივი ამოცანების შესრულების მიზნით, შრომითი ხელშეკრულებით დასაქმებულ პირთა რიცხოვნობა საგრანტო პროექტის - „ბავშვთა დაცვისა და კეთილდღეობის სისტემის გაძლიერების ხელშეწყობა“ ფარგლებში განისაზღვროს არა უმეტეს 4 ერთეულით;
ე) არამუდმივი ამოცანების შესრულების მიზნით, შრომითი ხელშეკრულებით დასაქმებულ პირთა რიცხოვნობა საგრანტო პროექტის - „ინტეგრირებული მომსახურება ძალადობის მსხვერპლი ბავშვებისათვის“ ფარგლებში განისაზღვროს არა უმეტეს 4 ერთეულით;
ვ) დამხმარე ამოცანების შესრულების მიზნით, შრომითი ხელშეკრულებით დასაქმებულ პირთა რიცხოვნობა საგრანტო პროექტის - „ინტეგრირებული მომსახურება ძალადობის მსხვერპლი ბავშვებისათვის“ ფარგლებში განისაზღვროს არა უმეტეს 12 ერთეულით.“.
2. განკარგულება ძალაშია ხელმოწერისთანავე.


 
პრემიერ-მინისტრი                                                       ირაკლი ღარიბაშვილი

განმარტებითი ბარათი

„საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულ სსიპ - სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოში შრომითი ხელშეკრულებით დასაქმებულ პირთა რიცხოვნობის განსაზღვრის თაობაზე“ საქართველოს მთავრობის საქართველოს მთავრობის 2021 წლის 15 იანვრის N13 განკარგულებაში ცვლილების შეტანის შესახებ“ საქართველოს მთავრობის განკარგულების პროექტზე

ინფორმაცია პროექტის შესახებ

წარმოდგენილი განკარგულების პროექტი ითვალისწინებს საქართველოს ზოგადი ადმინისტრაციული კოდექსის 63-ე მუხლის შესაბამისად, „საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულ სსიპ - სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოში შრომითი ხელშეკრულებით დასაქმებულ პირთა რიცხოვნობის განსაზღვრის თაობაზე“ საქართველოს მთავრობის 2021 წლის 15 იანვრის N13 განკარგულებაში ცვლილების შეტანას, კერძოდ:
„შვილად აყვანისა და მინდობით აღზრდის შესახებ“ საქართველოს კანონის მე-19 მუხლის (საქართველოში მშვილებლად დასარეგისტრირებლად მიმართვა და წარსადგენი დოკუმენტები) მე-2 პუნქტის თანახმად, შვილად აყვანის მსურველმა პირმა, მეურვეობისა და მზრუნველობის ადგილობრივ ორგანოს, განაცხადთან ერთად, უნდა წარუდგინოს შვილად აყვანის მსურველი პირის მიერ სავალდებულო მოსამზადებელი კურსის გავლის დამადასტურებელი დოკუმენტი – სერტიფიკატი. ზემოაღნიშნული კანონის მე-6 მუხლის (სააგენტოს უფლებამოსილებანი შვილად აყვანისა და მინდობით აღზრდის სფეროში) პირველი პუნქტის „თ“ და „ი“ ქვეპუნქტების შესაბამისად, სააგენტო უფლებამოსილია განახორციელოს შვილად აყვანის მსურველი პირისთვის/მინდობით აღზრდის მსურველი პირისთვის სავალდებულო მოსამზადებელი კურსის ორგანიზება და მათი სერტიფიცირება სავალდებულო მოსამზადებელი კურსის გავლის საფუძველზე. 2018 წლიდან დღემდე სავალდებულო მოსამზადებელი კურსი/ტრენინგი გაიარა 1455-მა მშვილებელმა პირმა, ხოლო გასავლელი აქვს 2906 მშვილებელ პირს, რაც შეადგენს 148 ჯგუფს. მათ შორის, 224 პირს (სულ 11 ჯგუფი) სააგენტოს საკუთარი სახსრების ანგარიშზე გადახდილი აქვს ტრენინგის მომსახურების საფასური, შესაბამისად, მათი უფლებების დაცვის გათვალისწინებით, დროის უმოკლეს ვადაში, უნდა განხორციელდეს მათთვის სატრენინგო კურსის ორგანიზება.
არასამთავრობო ორგანიზაციის World Vision International-ის მიერ 2018-2019წწ. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროსთან შეთანხმების საფუძველზე, მოხდა სსიპ - სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოს 20 თანამშრომლის შვილად აყვანის  მსურველ  პირთა მომზადებისთვის ტრენერად გადამზადება. ვინაიდან ქვეყანაში მოიხსნა კორონავირუსის გავრცელების პრევენციის მიზნით დაწესებული შეზღუდვები და შესაძლებელია ტრენინგების ჩატარება სატრენინგო სივრცეში, ტრენინგების შეუფერხებლად ჩატარებისათვის საჭიროა, საკუთარი სახსრების ფარგლებში, გაფორმდეს შრომითი ხელშეკრულებები გადამზადებულ ტრენერებთან და „სახელმწიფო ზრუნვის, ადამიანით ვაჭრობის (ტრეფიკინგის) მსხვერპლთა დაცვისა და დახმარების მართვის“ პროგრამის საკუთარი სახსრების ფარგლებში, (პროგრამული კოდი - 27 01 05) არამუდმივი ამოცანების შესრულების მიზნით, შრომითი ხელშეკრულებით დასაქმებულ პირთა რიცხოვნობა განისაზღვროს არა უმეტეს 20 ერთეულის ოდენობით.
გარდა ამისა, World Vision საქართველო -  „ბავშვთა დაცვისა და კეთილდღეობის სისტემის გაძლიერების ხელშეწყობა“ (N2002; 28.05.2020) - საგრანტო პროექტის ფარგლებში, საგენტოს ესაჭიროება, მიმდინარე წლის ბოლომდე, არამუდმივი ამოცანების შესრულების მიზნით, შრომითი ხელშეკრულებით დასაქმებულ პირთა რიცხოვნობის განსაზღვრა არა უმეტეს 4 ერთეულის ოდენობით, კერძოდ, პროექტის კოორდინატორი, პროექტის ასისტენტი ადმინისტრაციულ და ფინანსურ საკითხებში, ერთიანი საკოორდინაციო საბჭოს მდივანი და საბჭოს მდივნის კონსულტანტი.
ასევე, გაეროს ბავშვთა ფონდის (UNICEF) საგრანტო პროექტის - „ინტეგრირებული მომსახურება ძალადობის მსხვერპლი ბავშვებისათვის“ (N2072; 19.08.2020) ფარგლებში სააგენტოს ესაჭიროება 16 შრომითი ხელშეკრულებით დასაქმებული პირი, რომელთაგან, მიმდინარე წლის ბოლომდე, არამუდმივი ამოცანების შესრულების მიზნით გათვალისწინებულია 4 პირი - პროექტის კოორდინატორი, ლოჯისტიკის კოორდინატორი და 2 მომსახურების ცენტრის ხელმძღვანელი, ხოლო დამხმარე ამოცანების შესრულების მიზნით 12 პირი, კერძოდ, 4 ფსიქოლოგი, 4 სოციალური მუშაკი, 2 ფსიქიატრი და 2 სუპერვაიზორი. 
ამასთან, „სოციალური რეაბილიტაციისა და ბავშვზე ზრუნვის 2021 წლის სახელმწიფო პროგრამის დამტკიცების შესახებ“ საქართველოს მთავრობის 2020 წლის 31 დეკემბრის N825 დადგენილებასთან შესაბამისობაში მოყვანის მიზნით, განხორციელდა „სოციალური რეაბილიტაციისა და ბავშვზე ზრუნვის“ პროგრამის ქვეპროგრამების პროგრამული კოდების ცვლილება, შესაბამისად, საჭიროა ცვლილება შევიდეს საქართველოს მთავრობის 2021 წლის 15 იანვრის N13 განკარგულებაში და „მინდობით აღზრდის“ ქვეპროგრამის პროგრამულ კოდად განისაზღვროს 27 02 03 02 06.

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს „ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

ბავშვის უფლებრივ მდგომარეობაზე სამართლებრივი აქტის ზეგავლენის შეფასება
პროექტი არ ახდენს ბავშვის უფლებრივ მდგომარეობაზე ზეგავლენას.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტით გათვალისწინებული ღონისძიებების დაფინანსება განხორციელდება „საქართველოს 2021 წლის სახელმწიფო ბიუჯეტის შესახებ“ საქართველოს კანონით სსიპ - სახელმწიფო ზრუნვისა და ტრეფიკინგის მსხვერპლთა, დაზარალებულთა დახმარების სააგენტოსათვის დამტკიცებული საკუთარი სახსრების ასიგნებების, ასევე „ბავშვთა დაცვისა და კეთილდღეობის სისტემის გაძლიერების ხელშეწყობა“ და „ინტეგრირებული მომსახურება ძალადობის მსხვერპლი ბავშვებისათვის“ საგრანტო პროექტების ფარგლებში.

პროექტის მოსალოდნელი შედეგები
[bookmark: _GoBack]შესაბამისი პროგრამების და პროექტების შეუფერხებლად და ეფექტურად განხორციელება.

პროექტის განხორციელების ვადები
პროექტით გათვალისწინებული ღონისძიებები განხორციელდება 2021 წლის განმავლობაში.

პროექტის ავტორ(ებ)ი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.

